
E Risägschtürm ei Öiforii 
isch im letschte Summer gsi.

E super Party hei mir gha
jede het e Vuvuzela miesse ha.

Dr Schtier-Wäldmeischter hei mir bezwunge
trotzdäm hei mir nummä a Erfahrig gwunne. 

Bi euisere Fahne gseht er rot
drum gits jetz Torro-Steak mit Brot. 

Mir hei die ganzi Zyt gsunge und trötet
doch euisi Nati het ab denn nur no blöödelet

Sie si gschtülperet über ihri Bei
drum hei sie gli miesse hei

Denn das Vuvu isch dr gröschti Hit
ohni das mache mir kei Schritt.

Es Vuvu das muess jeede ha 
drum Vuvu Voodoo Mania.

Dr Voodoozauber hei mir o schtudiert
und euis denn eigeni Puppi kreiert.

Jetzt het jede sini Grübler- Voodoo-Puppe
Und duet ab und zue dra ume drugge.

Was für ne Persöönlichkeit si het
Merggt denn dä wo Schmärze het

Isch’s d’Widmer Schlumpf, d’Calmy-Rey
oder am Schluss doch dr Wey.

Wär isch eim letschts Joohr uff e Geischt
 wenn du Bräschte hesch den weischs.

S’Jodler-OK hets vo euis o miesse gspüre
So rugget ändlich die versprochene 50’000 Lüt füre.

Bierzält, Dirndl, Läderhoose 
Voodoozauber und verruggti Poose 
Het alles nüt brocht für euisi Kasse

drum sii mir jetz ä angeri Rasse. 

Mit dr Ricola si mir gnädig gsi
aber nochhär hei mir dänggt wo fiehrt das hi.

Jetzt hei mir dört schtargge Voodoozauber iine brocht
 denn hei si nur no gueti Chrütli kocht.

Das het super klappt es isch woohr
dr Richterich isch Unternähmer vom letschte Joohr.

dr Swiss-Award chunnt so uff Laufe
jetz göh no meh go Bummeli chaufe. 

Bi dr Ricola hets no e Highlight gäh
dr Aurelio het sichs nid loh näh

bim Grüschschpiel si’s Glügg z’versueche 
und het uff sim Konto grad chönne s Gäld verbueche

Jä dä Voodoozauber isch dr Hit
machet doch grad alli mit.

Ob guet, ob schlächt das isch egal
So mische mir uff euises Laufedaal.

